
১।
এসডিজি বাস্তবায়নে চাই প্রযুক্তি ও ঋণ সহায়তা : জাতিসংঘ সম্মেলনে প্রধানমন্ত্রী

টেকসই উন্নয়ন এজেন্ডা (এসডিজি) বাস্তবায়নে বাংলাদেশ ও উন্নয়নশীল দেশগুলোর জন্য আর্থিক, প্রযুক্তিগত ও ঋণ সহায়তা চাইলেন প্রধানমন্ত্রী শেখ হাসিনা। তিনি বলেছেন, এসডিজি বাস্তবায়নে বাংলাদেশ ও উন্নয়নশীল দেশগুলোর ক্ষেত্রে আর্থিক, প্রযুক্তি, সক্ষমতা গড়ে তোলা ও ঋণ সহায়তা প্রয়োজন হবে। আমরা অবশ্যই আন্তর্জাতিক বাণিজ্য ও আর্থিক শাসন নিশ্চিত করব। জাতিসংঘ সদর দফতরে গত ২৭ সেপ্টেম্বর রোববার ২০১৫ পরবর্তী উন্নয়ন এজেন্ডা গ্রহণের জন্য অনুষ্ঠিত জাতিসংঘ সম্মেলনে দেওয়া ভাষণে প্রধানমন্ত্রী এসব কথা বলেন। প্রধানমন্ত্রী আসন্ন প্যারিস সম্মেলনে জলবায়ু চুক্তি কার্যকর করার ওপর গুরুত্বারোপ করে বলেছেন, মানুষের উজ্জ্বল ভবিষ্যতের জন্য টেকসই উন্নয়ন এজেন্ডা (এসডিজি) বাস্তবায়নে জলবায়ু চুক্তি সহায়ক হবে। চলতি বছরের শেষ নাগাদ প্যারিসে এই সম্মেলন অনুষ্ঠিত হবার কথা রয়েছে। সূত্র-সংবাদ (শেষ পৃ.,ক.৪), নিউজ টুডে (পৃ.১,ক.১), ডেইলি স্টার (পৃ.১,ক.৪)। ইত্তেফাক এ বিষয়ে লিড নিউজ ছেপেছে।
২।
চ্যাম্পিয়নস অব দ্য আর্থ দেশবাসীকে উৎসর্গ করলেন প্রধানমন্ত্রী 

: বড় বড় দেশ প্রতিশ্রুতি ছাড়া কিছুই দেয়নি

জলবায়ু পরিবর্তনে প্রথম সারির নেতৃত্বে অবদান রাখার জন্য জাতিসংঘ পরিবেশ কর্মসূচির (ইউনেপ) সর্বোচ্চ পরিবেশ বিষয়ক সম্মান ‘চ্যাম্পিয়ন অব দ্য আর্থ’ পুরস্কার গ্রহণ করেছেন প্রধানমন্ত্রী শেখ হাসিনা। ইউনেপ নির্বাহী পরিচালক আচিম স্টেইনার একজন অনুপ্রেরণাদায়ক নেতা হিসেবে প্রশংসা করে বাংলাদেশের প্রধানমন্ত্রীর হাতে পুরস্কার তুলে দেন। তিনি বলেন, পরিবেশ রক্ষা ও জলবায়ু পরিবর্তন মোকাবিলায় কাজ করার প্রয়োজনীয়তা প্রধানমন্ত্রী শেখ হাসিনা প্রমাণ করেছেন। বাংলাদেশ হচ্ছে প্রথম দেশ যারা জলবায়ু পরিবর্তন কৌশল ও কর্মপরিকল্পনা প্রণয়ন এবং আরো অন্যান্য পদক্ষেপ গ্রহণ করেছে। সূত্র-ইত্তেফাক (পৃ.১,ক.২), প্রথম আলো (পৃ.১,ক.১), জনকণ্ঠ (পৃ.১,ক.৫), ডেইলি স্টার (পৃ.১,ক.৭),  ইন্ডিপেনডেন্ট (পৃ.১,ক.২), সমকাল, ডেইলি অবজারভার এ বিষয়ে লিড নিউজ ছেপেছে।
৩।
জটিলতার সমাধান হলেই ঢাকা-নিউইয়র্ক ফ্লাইট চালু : নিউইয়র্কে নাগরিক সংবর্ধনায় প্রধানমন্ত্রী

প্রধানমন্ত্রী শেখ হাসিনা বলেছেন, ঢাকা থেকে নিউইয়র্কে বাংলাদেশ বিমানের ফ্লাইট চালুর ব্যাপারে চেষ্টা অব্যাহত রয়েছে। যুক্তরাষ্ট্রের নিউইয়র্কে গত ২৭ সেপ্টেম্বর রোববার এক জনাকীর্ণ নাগরিক সংবর্ধনায় এসব কথা বলেন প্রধানমন্ত্রী। জাতিসংঘের সাধারণ পরিষদের ৭০তম অধিবেশনে যোগ দিতে নিউইয়র্কে গেছেন প্রধানমন্ত্রী। ম্যানহাটনের হিলটন হোটেলে তাঁর এই নাগরিক সংবর্ধনার আয়োজক ছিল যুক্তরাষ্ট্র আওয়ামী লীগ। প্রবাসীদের ভূমিকার স্বীকৃতি জানিয়ে সংবর্ধনা অনুষ্ঠানে প্রধানমন্ত্রী বলেন, প্রবাসীরা দীর্ঘদিন থেকে নিউইয়র্ক পর্যন্ত বাংলাদেশ বিমানের সার্ভিস চালুর দাবি করে আসছে। তাঁর সরকার এ ব্যাপারে চেষ্টা অব্যাহত রেখেছে। ফ্লাইট চালুর ক্ষেত্রে কিছু আইনগত জটিলতা আছে জানিয়ে তিনি বলেন, এসব জটিলতার সমাধান হলেই ঢাকা-নিউইয়র্ক ফ্লাইট চালু হবে। সূত্র-প্রথম আলো (পৃ.২,ক.২), সংবাদ (পৃ.১,ক.৪), নিউজ টুডে (শেষ পৃ.,ক.৫)।
৪।
মিনায় নিহত হাজিদের ১৮ জন বাংলাদেশি

সৌদি আরবের মিনায় পদদলিত হয়ে ১৮ বাংলাদেশি হাজির মৃত্যু হয়েছে। এখনো ৯০ বাংলাদেশি হাজি নিখোঁজ রয়েছেন বলে জানিয়েছেন হজ এজেন্সিস অ্যাসোসিয়েশন অব বাংলাদেশ (হাব)-এর প্রধান ইব্রাহিম বাহার। তবে ঢাকায় পররাষ্ট্র মন্ত্রণালয় ও রিয়াদে বাংলাদেশ দূতাবাসের পক্ষ থেকে নতুন করে কিছু জানানো হয়নি। গত ২৭ সেপ্টেম্বর রোববার পররাষ্ট্র মন্ত্রণালয়ের পক্ষ থেকে জানানো হয়, মিনায় নিহত ৭৬৯ হাজির মধ্যে ৬৫০ জনের ছবি প্রকাশ করেছে সৌদি কর্তৃপক্ষ। এর মধ্যে তিনজনকে বাংলাদেশের নাগরিক বলে শনাক্ত করা হয়েছে। যদিও বিভিন্ন সূত্রে জানা যায়, নিহত বাংলাদেশি হাজির সংখ্যা আরো বেশি। সূত্র-ইত্তেফাক (পৃ.১,ক.৪), প্রথম আলো (পৃ.১,ক.৪), ডেইলি সান (পৃ.১,ক.২), ডেইলি স্টার (পৃ.১,ক.৩)। ইন্ডিপেনডেন্ট, বাংলাদেশ টুডে এ বিষয়ে লিড নিউজ ছেপেছে।
৫।
অস্ট্রেলিয়াকে ভিভিআইপি নিরাপত্তা দেওয়ার আশ্বাস 

অস্ট্রেলিয়া ক্রিকেট দল বাংলাদেশ সফরে এলে তাদের সর্বোচ্চ অর্থাৎ ভিভিআইপি নিরাপত্তা দেওয়া হবে। এরপরও দলটি যদি বাড়তি নিরাপত্তা চায়, তাও দেওয়া হবে। উদ্বেগের পরিপ্রেক্ষিতে দেশটির প্রতিনিধি দলকে বাংলাদেশের পক্ষ থেকে এ আশ্বাস দেওয়া হয়েছে। গতকাল ২৮ সেপ্টেম্বর সোমবার বেলা ১১টার দিকে সচিবালয়ে স্বরাষ্ট্র মন্ত্রণালয়ের সভাকক্ষে এ বিষয়ে বৈঠক হয়। বৈঠকে বাংলাদেশের পক্ষে ছিলেন স্বরাষ্ট্রমন্ত্রী আসাদুজ্জামান খান কামাল, বাংলাদেশ ক্রিকেট বোর্ডের (বিসিবি) সভাপতি নাজমুল হাসান। অস্ট্রেলিয়া প্রতিনিধি দলে ছিলেন বাংলাদেশে নিযুক্ত অস্ট্রেলিয়ার হাইকমিশনার গ্রেক উইলকক। সূত্র-যায়যায়দিন (পৃ.১,ক.৬), প্রথম আলো (পৃ.১,ক.৭), ইত্তেফাক (পৃ.১,ক.৮), ইন্ডিপেনডেন্ট (পৃ.১,ক.২), নিউজ টুডে (পৃ.১,ক.৫)।
৬।
দেশে ফিরছেন হাজিরা

হজ শেষে দেশে ফিরতে শুরু করেছেন হাজিরা। সরকারি ব্যবস্থাপনায় সৌদি আরব যাওয়া হাজিদের নিয়ে নির্ধারিত সময়ে পৌঁছাতে পারেনি প্রথম ফিরতি হজ ফ্লাইট। গতকাল ২৮ সেপ্টেম্বর সোমবার বাংলাদেশ বিমানের প্রথম ফিরতি ফ্লাইট সকাল সোয়া ৯টায় ঢাকায় পৌঁছানোর কথা থাকলেও তা রাত সাড়ে ৮টায় শাহজালাল আন্তর্জাতিক বিমানবন্দরে পৌঁছায়। বিমান বাংলাদেশ এয়ারলাইন্সের পক্ষ থেকে বলা হয়েছে হাজিরা সময় মতো টার্মিনালে রিপোর্টিং না করায় সাড়ে ১১ ঘণ্টা দেরিতে ফ্লাইট পৌঁছেছে। সূত্র-সংবাদ (পৃ.১,ক.১), সমকাল (শেষ পৃ.,ক.১), ডেইলি স্টার (শেষ পৃ.,ক.১), ইন্ডিপেনডেন্ট (পৃ.১,ক.১)।
৭।
ছয় দেশের মধ্যে সড়কপথে যান চলাচল : ১৫ ডিসেম্বর থেকে

বাংলাদেশ, ভারত, নেপাল, ভুটান, মায়ানমার এবং থাইল্যান্ডের মধ্যে আন্তঃসংযোগ করিডর চালু হচ্ছে ডিসেম্বরে। এর প্রথম পদক্ষেপ হিসেবে আগামী অক্টোবর-নভেম্বর মাসে বাংলাদেশ, ভুটান, ভারত ও নেপালের (বিবিআইএন) মধ্যে পরীক্ষামূলকভাবে গাড়ি চলাচল শুরু হবে। আর ভারত, মায়ানমার ও থাইল্যান্ডের মধ্যে পরীক্ষামূলকভাবে গাড়ি চলাচল শুরু হবে চলতি বছরের শেষ নাগাদ। এরপর ১৫ ডিসেম্বর থেকে ৬ দেশের মধ্যে সড়কপথে এই রুটে নিয়মিত পরিবহণের চলাচল শুরু হবে। এরই অংশ হিসেবে আঞ্চলিক ও উপআঞ্চলিক যোগাযোগে ‘সাউথ এশিয়ান সাব-রিজিওনাল ইকোনমিক কো-অপারেশন’ (সাসেক) সংযোগ সড়ক উন্নয়নের উদ্যোগ নিয়েছে সরকার। সূত্র-যুগান্তর (পৃ.২,ক.২), সমকাল (পৃ.১,ক.১), ইন্ডিপেনডেন্ট (শেষ পৃ.,ক.১)। সংবাদ এ বিষয়ে লিড নিউজ ছেপেছে। 
৮।
ভূ-অর্থনীতিতে বাংলাদেশের বিপুল সম্ভাবনা দেখছে বিশ্বব্যাংক 

ভৌগোলিক অবস্থানের বিবেচনায় বাংলাদেশ ভূ-অর্থনৈতিকভাবে স্বতন্ত্র ও সুবিধাজনক অবস্থায় রয়েছে, যা অর্থনৈতিক উন্নতির গতিকে বাড়িয়ে দিতে পারে বলে মনে করছেন সাউথ এশিয়ান ইকোনমিক কনক্লেভে অংশগ্রহণকারী বিশ্বব্যাংকের বিশেষজ্ঞরা। বিশ্বব্যাংকের দক্ষিণ এশিয়া বিভাগের ভাইস প্রেসিডেন্ট অ্যানেট ডিক্সন বলেছেন, ভৌগোলিকভাবে বাংলাদেশের অবস্থান দক্ষিণ ও দক্ষিণ-পূর্ব এশিয়ার মাঝামাঝি। এই সুবিধা বাংলাদেশের ব্যবসা-বাণিজ্য, যোগাযোগ ও অবকাঠামো উন্নয়নের গতি অনেক বাড়িয়ে দেওয়ার সম্ভাবনা রাখে। এক দক্ষিণ এশিয়ার স্বপ্ন নিয়ে দিল্লিতে প্রথমবারের মতো আয়োজিত সাউথ এশিয়ান ইকোনমিক কনক্লেভ শুরু হওয়ার আগে গতকাল ২৮ সেপ্টেম্বর সোমবার সংবাদকর্মীদের সঙ্গে এক আলোচনায় ডিক্সন বলেন, ‘বাংলাদেশ যে কেবল সুবিধাজনক অবস্থানে রয়েছে তাই নয়; এই সুবিধা কীভাবে কাজে লাগানো যায়, দেশটির বর্তমান নেতৃত্ব তা জানে।’ সূত্র-যায়যায়দিন (শেষ পৃ.,ক.৬), ইত্তেফাক (পৃ.১,ক.৪), সমকাল (পৃ.৪,ক.২), যুগান্তর (পৃ.২,ক.৬)।
৯।
ঢাকায় সন্ত্রাসীর গুলিতে ইতালির নাগরিক নিহত 

রাজধানীর গুলশানে দুর্বৃত্তদের গুলিতে খুন হয়েছেন তাভেলা সিসারি নামের এক ইতালির নাগরিক। গতকাল ২৮ সেপ্টেম্বর সোমবার সন্ধ্যা সাড়ে ৬টার দিকে জগিং করার সময় গুলশানের ৯০ নম্বর সড়কে দুর্বৃত্তরা কমান্ডো স্টাইলে তাকে লক্ষ্য করে এলোপাতাড়ি গুলি ছোড়ে। আশঙ্কাজনক অবস্থায় ইউনাইটেড হাসপাতালে ভর্তির পর সন্ধ্যা ৭টার দিকে কর্তব্যরত চিকিৎসক তাকে মৃত ঘোষণা করেন। কি কারণে এবং কারা তাকে হত্যা করেছে প্রাথমিকভাবে পুলিশ তা নিশ্চিত করতে পারেনি। সূত্র-প্রথম আলো (পৃ.১,ক.৭), ইত্তেফাক (শেষ পৃ.১,ক.৩), ডেইলি স্টার (পৃ.১,ক.১), ইন্ডিপেনডেন্ট (পৃ.১,ক.৬)। যুগান্তর, ইনকিলাব, নিউ নেশন, যায়যায়দিন এ বিষয়ে লিড নিউজ ছেপেছে। 
১০।
শিক্ষার্থীদের জন্য ব্যাংকিং সেবা চালুর জন্য বাংলাদেশ ব্যাংকের নির্দেশ

বিদ্যালয়, মহাবিদ্যালয় ও বিশ্ববিদ্যালয়ের যেসব শিক্ষার্থীকে এখনো দীর্ঘ লাইনে দাঁড়িয়ে নির্ধারিত ব্যাংকে শিক্ষাদান খরচসহ শিক্ষা প্রতিষ্ঠানের নানা ধরনের মাশুল দিতে হয়, তাদের কষ্ট লাঘবের উদ্যোগ নিয়েছে বাংলাদেশ ব্যাংক। এ ক্ষেত্রে সনাতন পদ্ধতির ব্যাংকিংয়ের পরিবর্তে আধুনিক ও প্রযুক্তিনির্ভর সেবা চালু করতে দেশের সব তফসিলি ব্যাংককে নির্দেশ দিয়েছে কেন্দ্রীয় ব্যাংক। যাতে করে শিক্ষার্থীরা বা তাদের অভিভাবকেরা অনলাইন, ইন্টারনেট, ই-কমার্স, ডেবিট ও ক্রেডিট কার্ড, মোবাইল ব্যাংকিংয়ের মাধ্যমে শিক্ষা প্রতিষ্ঠানের খরচ পরিশোধ করার সুযোগ পান। সূত্র-প্রথম আলো (পৃ.১, ক.১), ইত্তেফাক (পৃ.১৮,ক.৬), সংবাদ (পৃ.১৪,ক.৪)।
১১।
কৃষিতে নারী ও পুরুষের মজুরিবৈষম্য কমেছে : বিবিএস জরিপ

দুই বছর ধরে দেশে নারী-পুরুষের মজুরিবৈষম্য ১০ শতাংশ হারে কমছে। সাত বছর আগেও দেশে নারী শ্রমিকেরা পুরুষের অর্ধেকেরও কম মজুরি পেতেন। চলতি বছরের মে মাসের মজুরির হিসাবে এই পার্থক্য ২৫ শতাংশে নেমে এসেছে। অর্থাৎ কৃষি মজুরি হিসেবে পুরুষ যদি ১০০ টাকা পান, নারী পান ৭৫ টাকা। সাত বছর আগে একই কাজের জন্য নারী পেতেন ৪৮ টাকা। বাংলাদেশ পরিসংখ্যান ব্যুরোর (বিবিএস) সর্বশেষ কৃষি মজুরিবিষয়ক জরিপে এ তথ্য বেরিয়ে এসেছে। সূত্র-প্রথম আলো (পৃ.১,ক.২)।
সম্পাদকীয়
ক.
প্রথম আলো : শিক্ষকদের বেতন বৈষম্য নিয়ে সৃষ্ট সঙ্কট নিরসনে সময়ক্ষেপণ না করে শিক্ষকনেতাদের সঙ্গে আলোচনায় বসে সমস্যার সমাধান বের করা প্রয়োজন বলে অভিমত; 

খ.
ইত্তেফাক : সিলেট ও ময়মনসিংহ জেলার হাওর অঞ্চলের জীব বৈচিত্র্য রক্ষায় হাওরের উন্নয়নে সরকারের সংস্থাগুলোর মধ্যে সুসমন্বয়ের ওপর গুরুত্বারোপ; 

গ.
সংবাদ, সমকাল, ডেইলি স্টার, নিউজ টুডে : জাতিসংঘের ১৯৩টি  সদস্য রাষ্ট্র সর্বসম্মতভাবে টেকসই উন্নয়ন লক্ষ্য (এসডিজি) গ্রহণ করায় এসডিজি অর্জনে অঙ্গীকারই যথেষ্ট নয় তা বাস্তবায়নে দলমত নির্বিশেষে সম্মিলিত প্রচেষ্টা চালাতে হবে বলে অভিমত; 

ঘ.
জনকণ্ঠ : মাছ উৎপাদনে বিশ্বে বাংলাদেশ শীর্ষ পাঁচে অবস্থান করছে উল্লেখ করে সরকার যদি মাছ চাষে আরও মনোযোগী হয়ে চাষীদের সহায়তা করে তাহলে বাংলাদেশ শীর্ষ মাছ উৎপাদনকারী দেশে পরিণত হতে পারে বলে প্রত্যাশা; 

ঙ.
ইনকিলাব : ২৫ সেপ্টেম্বর থেকে ৯ অক্টোবর পর্যন্ত সময়ে সব ধরনের ইলিশ ধরা বন্ধ রাখার সরকারি সিদ্ধান্ত যে কোনো মূল্যে বাস্তবায়নের সুপারিশ; 

চ.
সমকাল : কোরবানির পশুর চামড়া রক্ষায় সব পক্ষকেই সমঝোতার মাধ্যমে এগিয়ে আসার পাশাপাশি চামড়া পাচার রোধেও পর্যাপ্ত ব্যবস্থা নেওয়ার আহ্বান; 

ছ.
ডেইলি স্টার : ঈদের ছুটিতে হাসপাতালগুলোতে চিকিৎসাসহ লোকবল কম থাকায় রোগীদের অবর্ণনীয় ভোগান্তির চিত্র তুলে ধরে এর সমাধানে ভবিষ্যতে পর্যাপ্ত লোকবল এবং যন্ত্রপাতির সহজপ্রাপ্যতা নিশ্চিত করার সুপারিশ;

জ.
ডেইলি সান : স্বাস্থ্যকর খাদ্যাভ্যাস পরিহার করে প্রকৃতি প্রদত্ত ফলমূল এবং শাকসবজিতে ভেজাল দিয়ে মানুষ হৃদরোগসহ অন্যান্য স্বাস্থ্য ঝুঁকিতে ভুগে নিজেদের সর্বনাশ ডেকে আনছে উল্লেখ করে এ অবস্থা থেকে পরিত্রাণের উপায় মানুষের হাতেই আছে বলে মত প্রকাশ; 

ঝ.
ইন্ডিপেনডেন্ট, নিউ নেশন, প্রথম আলো, সমকাল, ভোরের কাগজ : ঈদে সড়ক দুর্ঘটনায় প্রাণহানির ঘটনা তুলনামূলকভাবে কম হওয়া, দুই সিটি মেয়রের রেকর্ড সময়ের মধ্যে কোরবানির বর্জ্য পরিষ্কারের আশ্বাস পূরণ করা এবং সব ধরনের যানবাহন মোটামুটিভাবে শিডিউল মেন চলাচল করায় স্বস্তি প্রকাশ; 

ঞ.
ফিনানশিয়াল এক্সপ্রেস, ডেইলি সান : ঈদে মানুষের যাত্রা নির্বিঘœ করতে ফিটনেসবিহীন যানবাহন এবং রুট পারমিট ছাড়া চালকদের চলাচলে নিষেধাজ্ঞা আরোপের পরামর্শ জানিয়ে সম্পাদকীয় প্রকাশ করেছে।  
উপ-সম্পাদকীয়

সংবাদ পত্রিকায় প্রকাশিত কলামে সিমের নিবন্ধন তথা পরিচয় নিশ্চিতকরণের সাথে ১৬ কোটি নাগরিক ও রাষ্ট্রের  নিরাপত্তা জড়িত বলে উল্লেখ করা হয়েছে।  
নিবন্ধ ও ফিচার

ইত্তেফাক পত্রিকায় প্রকাশিত ‘সুস্থ সমাজ গঠনে ক্রীড়ার ভূমিকা’ শিরোনামের নিবন্ধে মো. জিল্লুর রহমান সর্বস্তরে ক্রীড়া চর্চার ব্যাপক প্রচলনের দ্বারা রাজনৈতিক, সামাজিক, সাংস্কৃতিক সকল ক্ষেত্রে এক নবজাগরণের প্রশস্ত দ্বার উন্মোচন হবে বলে প্রত্যাশা ব্যক্ত করেছেন। 

